
BASISLITURGIE vir Koninkrykstyd 

Inleiding

Koninkrykstyd is die seisoen tussen Pinksterfees en Advent. Die eerste Sondag in Koninkrykstyd staan bekend as Drie-eenheidsondag en die laaste as Sondag van Christus die Koning. Dit gaan eers oor die koninkryk wat reeds hier is, dan oor die koninkryk wat aan die kom is en die laaste Sondae oor die koninkryk wat sal kom.

Koninkrykstyd is die seisoen waarin die kerk opnuut nadink oor wat dit beteken dat die Heilige Gees op Pinksterdag uitgestort is en nou in elkeen van ons woon. 

Ons doop verseker ons dat die Heilige Gees in ons woon. Vergelyk die doopformulier: “Ons doop verseker ons daarvan dat die Here deur sy Gees in ons woon en ons lewe daagliks so wil regeer dat ons hoe langer hoe meer sy beeld vertoon.”

Die rol van die liturgie en prediking is om kerkgangers elke Sondag op so ’n manier hieraan te herinner dat hulle groter erns sal maak met hulle verantwoordelikheid in die wêreld om mee te werk aan die koms van die koninkryk. 

Tot hier het die klem in die kerklike jaar geval op dit wat God vir ons gedoen het. Nou word klem gelê op ons reaksie op wat God gedoen het: ons verantwoordelikheid teenoor mekaar en die skepping. Barmhartigheid, evangelisasie en gemeenskapsontwikkeling is onder andere sake waaraan aandag gegee word.  

Om meer struktuur aan Koninkrykstyd te gee het die Liturgienavorsingsgroep in sy jaarlikse gesprek besluit om seisoene, soos dit in die Leesroostertekste na vore kom, binne Koninkrykstyd te identifiseer. ’n Seisoen is ’n groep Sondae waar die tekste byvoorbeeld oor die skepping of barmhartigheid handel. Vir hierdie seisoene sal daar telkens ’n basisliturgie wees wat in dié seisoen uitgebou word.  

Die laaste Sondae van Koninkrykstyd word tradisioneel aandag aan die toekomskarakter van die koninkryk gegee. Die nagmaal is veral geskik om klem te lê op die toekomsperspektief van die koninkryk. Ons vier ons toekomsverwagting, sê die formulier. Nagmaal is ’n “voorgereg” van die bruilofmaaltyd van die Lam. In hierdie tyd herdenk Protestantse kerke ook die Hervorming op die Sondag naaste aan 31 Oktober. In die NG Kerk word dit op die laaste Sondag van Oktober herdenk.

Tydseie elemente

Kleur: Die dominante kleur is groen en dui lewe en groei/vitaliteit aan. Op Hervormingsondag is die kleur tradisioneel rooi as simbool van die bloed wat die protestantse martelare gestort het. 

Simbool: Die ekumeniese simbool van ’n skuit met die kruis daarin.

Musiek

Gebede om koms van koninkryk: Lied 190:2; 202:2;  266:1-3; 437:2; 488:1-5; NSG 341A, 325

Lof: Lied 284:1-3; 428:1, 4; 471; 513:1-3; 588; NSG 127; 144; 385; 144

Die tekste

	Datum
	Fokusteks
	Tema/opskrif van elke teks

	14 Junie 2009

Eerste Sondag

in Koninkrykstyd
	1 Samuel 15:34-16:13

Psalm 20 

2 Korintiërs 5:6-17

Markus 4:26-34


	Saul se koningskap verwerp. Dawid aangewys om deur Samuel as koning gesalf te word.

Mag die Here ons gebede verhoor, want Hy gee oorwinning.

Die liefde van Christus dring ons om die evangelie met almal te deel.

Koninkryk groei self – soos mosterdsaad wat grootste plant word – God sorg daarvoor.

	21 Junie 2009

Tweede Sondag

in Koninkrykstyd
	1 Samuel 17:57-18:5, 10-16

Psalm 9:9-20

2 Korintiërs 6:1-13

Markus 4:35-41
	Dawid oorwin Goliat. 

God is ’n toevlug vir die wat glo. 

Paulus en medewerkers het baie ontberings, maar bly

onberispelik.

Jesus het mag oor die natuur, daarom hoef ons nie te vrees nie.

	28 Junie 2009

Derde Sondag 

in Koninkrykstyd
	2 Samuel 1:1, 17-27

Psalm 130

2 Korintiërs 8:7-15

Markus 5:21-43
	Saul en sy seun Jonatan – Dawid se groot vriend – sterf en Dawid weeklaag daaroor.

God vergewe sonde, daarom word Hy steeds gedien.

Die Here sorg vir ons daarom moet ons met mekaar en ander deel.

Jesus maak mense gesond – wek ’n dogtertjie op uit die dood.


	5 Julie 2009

Vierde Sondag

in Koninkrykstyd
	2 Samuel 5:1-5, 9-10

Psalm 123

2 Korintiërs 12:2-10

Markus 6:1-13
	Dawid gesalf as koning – suksesvol omdat die Here met hom was.

Ons verwag dat die Here ons bewaar, daarom bly ons oë op Hom gerig. 

Die genade van die Here is genoeg – ons kan die moeilikheid en probleme van die lewe hanteer en verdra.

Jesus word in Nasaret verwerp. Jesus stuur sy dissipels 2-2 uit.

	12 Julie 2009

Vyfde Sondag

in Koninkrykstyd
	2 Samuel 6:1-5, 12b-19

Psalm 24 

Efesiërs 1:3-14

Mark 6:14-29


	Dawid gaan haal die ark van die Here in Baäl, Juda, bring dit met groot vrolikheid na Jerusalem.

Alles en almal behoort aan die Here. Hy is die Almagtige koning.

God het ons in Christus uitverkies en verlos, daarom prys ons Hom.

Mense bespiegel wie Jesus eintlik is. Johannes op aandrang van Herodias se vrou  onthoof.

	19 Julie 2009

Sesde Sondag

in Koninkrykstyd
	2 Samuel 7:1-14a

Psalm 89:20-37 

Efesiërs 2:11-22

Markus 6:30-34, 53-56


	Dawid wil vir die Here ’n huis bou.  

Die Here ondersteun en versterk die koning in liefde.

In Christus is ons almal tot ’n nuwe eenheid saamgebind. Hy het alle mure afgebreek en maak geen onderskeid nie.

Die dissipels kom terug en doen aan Jesus verslag. Selfs die wat net aan Jesus raak word gesond.

	26 Julie 2009

Sewende Sondag

in Koninkrykstyd
	2 Samuel 11:1-15

Psalm 14

Efesiërs 3:14-21

Johannes 6:1-21

 
	Dawid pleeg owerspel met Batseba en laat Uria (Batseba se man) aan die voorpunt veg sodat hy kan sterf.

God is aan die kant van geregtigheid, daarom is ons veilig.

Paulus bid dat die Efesiërs iets van God se liefde sal begryp en aan Hom eer sal bring.

Jesus vermeerder vyf garsbrode en twee vissies – voed 5 000 mans plus vrouens en kinders. Twaalf mandjies oor. God voorsien. 


2, 9, 16, 23 en 30 Augustus 2009 –  Seisoen van Barmhartigheid

	6 September 2009

Dertiende Sondag in Koninkrykstyd
	Spreuke 22:1-2, 8-9, 22-23

Psalm 125 

Jakobus 2:1-10, 14-17

Markus 7:24-37
	Ryk en arm gesien uit verskillende perspektiewe met klem op die ryk of magtige mens. 

Die Here beskerm sy volk.
Moenie volgens die uiterlike oordeel nie. Glo en doen.

’n Vrou en man, albei uitgeworpenes in die in eerste-eeuse Joodse gemeenskap, ervaar genade ken geen grense nie.
	

	13 September 2009

Veertiende Sondag

in Koninkrykstyd
	Spreuke 1:20-33

Psalm 19

Jakobus 3:1-12

Markus 8:27-38
	Om voor die verleiding van vrou Wysheid te swig, is lewe wat lei tot vrees vir die Here.

God se kreatiewe handewerk en ordening van die gemeenskap is twee maniere om God te leer ken.

Die genade van God stuur (lei) die tong om ander te seën eerder as vervloek.

Om Jesus te volg moet mens sy voorwaardes nakom en jou ten alles koste aan sy wil onderwerp. 
	


20, 27 September; 5, 12 Oktober 2009 – Seisoen van die skepping 

	18 Oktober 2009

Negentiende Sondag in 

Koninkrykstyd
	Job 38:1-7 (34-41)

Psalm 104:1-9, 24, 35c

Hebreërs 5:1-10

Markus 10:35-45
	God staan nie onverskillig teenoor Job nie, maar stel sy lyding in perspektief.

Die skeppingsmag van God gevier.

Jesus is hoëpriester na die orde van Melgisedek en bring ’n beter verbond tot stand.

Die dissipels mis die punt van Jesus se lyding en leer wat dissipelskap werklik beteken. 

	25 Oktober 2009

Twintigste Sondag 

in Koninkrykstyd

Hervormingsondag
	Job 42:1-6, 10-17

Psalm 34:1-8 (19-22)

Hebreërs 7:23-28

Markus 10:46-52
	God verbreek sy stilswye teenoor Job en verskyn aan hom.

God is goed, wie sy goedheid toevlug vind, is gelukkig.

Jesus as perfekte en permanente bron van verlossing, middelaar tussen God en mens, bepaal die aard van ons diens aan God.

Jesus se dissipels saam met Hom op pad na Jerusalem, maar Hy alleen begryp sy eindbestemming.

	1 November 2009

Een en twintigste 

Sondag in

Koninkrykstyd
	Rut 1:1-18

Psalm 146

Hebreërs 9:11-14 

Markus 12:28-34 
	Rut ’n voorbeeld in geloof.

Vertroue in God is seker – prys die Here.

Jesus Christus gee sy bloed om God se ewige verlossing in mense se lewe te bewerkstellig. 

Die groot gebod – wat ons moet doen.

	8 November 2009

Twee en

twintigste 

Sondag in

Koninkrykstyd
	Rut 3:1-5; 4:13-17

Psalm 127

Hebreërs 9:24-28 

Markus 12:38-44
	Boas sien Rut se geloof  en verklaar hom bereid om die leviraats vereiste kan die wet na te kom. 

As die Here die huis nie bou nie.

Dit is deur geloof dat die dood van Jesus Christus red.

Die arm weduwee wys hoe ons ons besittings moet beskou in verhouding tot God. 

	15 November 2009

Drie en twintigste 

Sondag in

Koninkrykstyd
	1 Samuel 1:4-20

1 Samuel 2:1-10

Hebreërs 10:11-14 

(15-18), 19-25

Markus 13:1-8 
	Die betekenis van Samuel se naam bevestig Hanna se siening dat God haar gebed verhoor het. 

Hanna se lied van danksegging.

Om te leef wat God vir ons in Jesus Christus gedoen het. 

Die tekens van die tye.

	22 November 2009

Sondag van

Christus die

Koning

Feesdiens
	2 Samuel 23:1-7

Psalm 132:1-12 (13-18)

Openbaring 1:4b-8 

Johannes 18:33-37
	Dawid se laaste woorde.

Die Here se eed teenoor Dawid. 

God se genade en vrede deur Jesus Christus.

Jesus, die Woord en die Waarheid.


Diensorde

god versamel ons voor Hom

Aanvangslied

Gebruik Psalm 46 of Lied 477:2; NSG 185 as temalied elke Sondag in Koninkrykstyd. 

Aanvangswoord

Seëngroet

Lofsang

Skuldbelydenis

Voorgangers wat verkies om dieselfde skuldbelydenis gedurende die eerste sewe Sondae van Koninkrykstyd te gebruik, sluit soos volg by Psalm 130 aan: 

Lees Psalm 130:1-3.

Sing Psalm 130:2 (sing 2e melodie stadig anders kan dit dalk soos ’n loflied klink). 

Vryspraak

Lees Psalm 130:4.
Doopherinnering

Plaas ’n bakkie met water by elke portaal met die woord daarby: “Jy is gedoop, jy behoort aan die Here”.
Voorganger staan by doopvont

Nooi kinders om met hulle hande die doopwater te kom voel en herinner hulle daaraan dat dit doopwater is, water wat ons daarvan verseker dat ons aan die Here behoort.

Gebed by die doopvont

Ons Vader in die hemel, ons dank U dat ons gedoop is in u Naam. U het ons geskape, ons lewe uit U. In u Naam, Here Jesus Christus, is ons gedoop, U wat uit die dood teruggekom het sodat ons kan lewe. Heilige Gees, vervul ons harte met liefde en vertroue.

diens van die woord

Gebed om die opening van die Woord

O, Here Jesus, 

U het die stofpaaie van Palestina te voet geloop 

om u koninkryk bekend te stel. 

Later het U ook die eensame pad na Golgota geloop 

om mense van ondergang te red. 

Lei ons in die rigting van u koninkryk 

wanneer ons nou uit die Heilige Skrif lees. 

(Aangepas uit John Carden, “Groot Gebedeboek” 157.)

Skriflesing

Prediking

Diens van die tafel

Sang

Lied 300:1-4/NSG 367 (Gemeente sing of liturg bid.) 

Laat die klem in die eerste weke op die gemeenskap-skeppende karakter van die nagmaal val. (Sien voorstelle by afsonderlike diensordes.)

Belydenisskrifte

’n Gedeelte uit NGB Art 13 en HK Sondag 1 en 9-10 (God se voorsienigheid) kan in hierdie tyd rondom die nagmaal gebruik word.

Wet

2 Korintiërs 8:7-15

Geloofsbelydenis

Gebed

Vader in die hemel,

ek glo aan die kerk,

die gemeenskap van die heiliges.

Ek dank U vir die voorbeeld

van duisende gelowiges uit alle eeue

wat dit vir my lig maak voor my voete.

Here, laat my by hulle leer

wat die moeite werd is

en wat om te vermy

omdat dit skadelik is vir u koninkryk.

Help my om, as deel van u kerk op aarde

my beskikbaar te stel vir u werk

sodat u kerk waarlik ’n stad op ’n berg

en ’n lig op ’n maatemmer sal wees.

Here, gee dat die hele wêreld U sal sien

deur u kerk

–  die venster op u koninkryk.

Ek vra dit in die Naam van Jesus Christus,

die Heer van die kerk.

Amen.

(Ferdinand Deist se gebed op bladsy 293 in “Gebedeboek vir die lewe” deur Piet Naudé)

Offergawes

Die offergawes is ’n belangrike deel van ons toewyding aan die koninkryk. Daarmee sê ons dat ons in alle opsigte aan God toegewy wil lewe.

In die winter kan warm klere en komberse saam met die offergawes ingesamel word. 

Uitsending

Sang

Toewyding

Seën

Efesiërs 3:14-21

Paulus bid dat die Efesiërs iets van God se liefde sal begryp en eer aan Hom sal bring.

